
INKLYUZIV MAKTABGACHA 
TA’LIMDA BOLALARNING 
IJTIMOIY-PSIXOLOGIK 
MOSLASHUVIDA MADANIY-
TARIXIY VA EKOLOGIK 
YONDASHUVLAR 
INTEGRATSIYASI
Mengliyeva Gavhar Ibrohim qizi
Termiz davlat pedagogika instituti tayanch doktoranti

Annotatsiya: Mazkur maqolada inklyuziv maktabgacha ta’lim sharoitida bolalarning ijtimoiy-psixologik moslashuvini 
ta’minlash masalasi tahlil qilinadi. Tadqiqotda L. Vygotskiyning madaniy-tarixiy nazariyasi, yaqin rivojlanish zonasi, medi-
atsiya va o‘yin faoliyati hamda U. Bronfenbrennerning ekologik tizimlar nazariyasi o‘zaro integratsiyada yoritilgan. Shu
ningdek, faoliyat va shaxsga yo‘naltirilgan yondashuvlar asosida moslashuvning emotsional, xulq-atvor va ijtimoiy jihatlari 
ko‘rib chiqiladi. “Bola, ota-ona, pedagog” hamkorligiga asoslangan diagnostika, intervensiya va monitoring modeli taklif 
etilib, O‘zbekiston sharoitida inklyuziv ta’lim samaradorligini oshirishning muhim omillari asoslanadi.

Kalit so‘zlar: inklyuziv ta’lim, maktabgacha ta’lim, ijtimoiy-psixologik moslashuv, madaniy-tarixiy yondashuv, ekologik 
yondashuv, yaqin rivojlanish zonasi, mediatsiya.
Abstract: This article analyzes the issue of ensuring the socio-psychological adaptation of children in the context of inclu-
sive preschool education. The study integrates L. Vygotsky’s cultural-historical theory, the zone of close development, 
mediation and game activity, and W. Bronfenbrenner’s theory of ecological systems. It also examines the emotional, 
behavioral, and social aspects of adaptation based on activity- and person-centered approaches. A diagnostic, inter-
vention, and monitoring model based on the “child, parent, educator” partnership is proposed, and important factors for 
increasing the effectiveness of inclusive education in the context of Uzbekistan are substantiated.

Key words: inclusive education, preschool education, socio-psychological adaptation, cultural-historical approach, envi-
ronmental approach, close development zone, mediation.
Аннотация: В данной статье анализируется вопрос обеспечения социально-психологической адаптации детей в 
условиях инклюзивного дошкольного образования. В исследовании культурно-историческая теория Л. Выготского, 
зона близкого развития, медиация и игровая деятельность, а также теория экологических систем У. Бронфенбрен-
нера освещены во взаимной интеграции. Также рассматриваются эмоциональные, поведенческие и социальные 
аспекты адаптации на основе деятельностно- и личностно-ориентированных подходов. Предложена модель диа-
гностики, интервенции и мониторинга, основанная на сотрудничестве “ребенок, родитель, педагог”, и обоснованы 
важные факторы повышения эффективности инклюзивного образования в условиях Узбекистана.

Ключевые слова: инклюзивное образование, дошкольное образование, социально-психологическая адаптация, 
культурно-исторический подход, экологический подход, зона близкого развития, медиация.

KIRISH
Bugungi kunda ta’lim tizimining demokratlashuvi va teng imkoniyatlar yaratish g‘oyasi inklyuziv amaliyotni 

ustuvor yo‘nalishga aylantirdi. Maxsus ehtiyojli bolalarni umumta’lim muhitiga qo‘shish jarayoni faqat tashkiliy 
choralarni emas, balki chuqur psixologik tayyorgarlikni ham talab etadi. Maktabgacha yoshda shakllanadigan 
ijtimoiy ko‘nikmalar keyingi hayotdagi muvaffaqiyatning kaliti bo‘lib xizmat qiladi. Shu bois inklyuziv guruhlarda 
bolalarning emotsional farovonligi, tengdoshlar bilan o‘zaro munosabati va moslashuv mexanizmlarini o‘rganish 
dolzarb ahamiyat kasb etadi.

Zamonaviy ta’lim tizimida inklyuziv yondashuvning keng joriy etilishi bolalarning individual xususiyatla
ridan qat’iy nazar, ularning to‘liq ishtirokini ta’minlashni talab qilmoqda. Maktabgacha ta’lim bosqichi shaxsning 
ijtimoiy-psixologik rivojlanishi uchun asosiy poydevor hisoblanadi. Aynan shu yoshda bola oiladan tashqa-

ridagi birinchi ijtimoiy muhitga kiradi. Tengdoshlar bilan munosabatlarni o‘rganadi. O‘zini va boshqalarni qabul 
qilish ko‘nikmalarini shakllantiradi. Inklyuziv guruhlarda esa bu jarayon yanada murakkablashadi, chunki bir xil 
muhitda turli rivojlanish darajasidagi, shu jumladan, maxsus ta’lim ehtiyojlari bo‘lgan bolalar birga tarbiyalanadi.

MAVZUGA OID ADABIYOTLAR SHARHI
Ijtimoiy-psixologik moslashuv - bu shaxsning yangi ijtimoiy sharoitlarga faol va samarali moslashish, emot-

sional barqarorlikni saqlash, ijtimoiy normalarni o‘zlashtirish va o‘zaro munosabatlarni muvaffaqiyatli o‘rnatish 
jarayonidir. Maktabgacha yoshda bu jarayonning muvaffaqiyati keyingi ta’lim bosqichlaridagi muvaffaqiyat, 
shaxsiy farovonlik va ijtimoiy integratsiyani belgilaydi. “Maktabgacha ta’lim muassasasi bolalarni o‘qitish va 
ijtimoiylashtirishning birinchi bosqichi hisoblanadi, inklyuziv guruh esa bola turli odamlar bilan o‘zaro munosa-
batga kirishishni o‘rganadigan, ijtimoiy normalarni o‘zlashtiradigan ta’lim makonidir” [2:3].

O‘zbekiston Respublikasida so‘nggi yillarda inklyuziv ta’limni rivojlantirish bo‘yicha muhim islohotlar 
amalga oshirilmoqda. “Yangi O‘zbekiston” taraqqiyot strategiyasi, maktabgacha ta’lim tizimini modernizatsiya 
qilish dasturlari va maxsus ehtiyojli bolalarni qo‘llab-quvvatlash mexanizmlari bu yo‘nalishni ustuvor qilib qo‘ydi. 
Biroq amaliyot shuni ko‘rsatmoqdaki, faqat tashkiliy va me’yoriy sharoitlarni yaratish yetarli emas. Bolalarning 
emotsional xavfsizligi, tengdoshlar tomonidan qabul qilinishi, o‘qituvchi va ota-onalar o‘rtasidagi hamkorlik kabi 
psixologik omillar muhim rol o‘ynaydi. Xalqaro tajriba ham shuni tasdiqlaydi.

L. Vygotskiyning madaniy-tarixiy nazariyasi va U. Bronfenbrennerning ekologik tizimlar nazariyasi inklyuziv 
muhitda bolaning rivojlanishini tushunish uchun eng kuchli nazariyalar hisoblanadi. “Bolaning madaniy rivoj
lanishidagi har bir funksiya sahnaga ikki marta chiqadi, ikki tekislikda: avval ijtimoiy, so‘ng psixologik; avval 
odamlar o‘rtasida intermental kategoriya sifatida, so‘ng bola ichida intramental kategoriya sifatida” [3:106], - deb 
L. Vygotskiy o‘rinli ta’kidlagan. Bu qoida inklyuziv guruhdagi o‘zaro ta’sirlar orqali oliy psixik funksiyalarning 
shakllanishini tushuntiradi.

Inklyuziv muhitda moslashuv jarayoni faqat maxsus ehtiyojli bolalarga taalluqli emas. Normotipik bolalar 
ham yangi sharoitlarga moslashishi, boshqacha rivojlanayotgan tengdoshlarini qabul qilishi, empatiya va 
hamkorlik ko‘nikmalarini rivojlantirishi kerak. Shu bois tadqiqotlarning aksariyati barcha ishtirokchilarni qamrab 
oluvchi yondashuvni talab qiladi. Xususan, Rossiyada bu muammo bo‘yicha chuqur dissertatsion ishlar mavjud. 
Biroq turkiy davlatlarda, jumladan, O‘zbekistonda tadqiqotlar hali asosan amaliy va tavsifiy xarakterga ega. Bu 
holat nazariy-metodologik asoslarni mustahkamlash zaruratini yanada oshiradi.

Metodologik jihatdan eng samarali vositalar: strukturaviy kuzatuv, sotsiometrik o‘lchovlar, emotsional 
holatni baholash (xavotir, agressivlik), ota-ona va pedagog so‘rovnomalari, individual rivojlanish xaritalari. Inter-
vensiya dasturlari o‘yin, nafas olish mashqlari, rolli o‘yinlar, guruh faoliyatlarini o‘z ichiga olishi kerak. Diag-
nostika bosqichida bolaning emotsional holati, ijtimoiy ko‘nikmalari va munosabatlari kompleks baholanadi. 
Intervensiya bosqichida esa individual va guruh shakllaridagi ishlar olib boriladi. Monitoring esa jarayonning 
dinamikasini kuzatish va dasturni tuzatish imkonini beradi.

TADQIQOT METODOLOGIYASI
Tadqiqotda inklyuziv maktabgacha ta’lim sharoitida bolalarning ijtimoiy-psixologik moslashuvini o‘rga

nishga qaratilgan kompleks yondashuv qo‘llanildi. Metodologik asos sifatida L. Vygotskiyning madaniy-tarixiy 
nazariyasi, yaqin rivojlanish zonasi va mediatsiya tamoyillari hamda U. Bronfenbrennerning ekologik tizimlar 
nazariyasidan foydalanildi. Tadqiqot jarayonida ilmiy adabiyotlarni tahlil qilish, qiyosiy tahlil, strukturaviy kuzatuv, 
sotsiometrik o‘lchovlar, ota-ona va pedagoglar so‘rovnomalari hamda individual rivojlanish xaritalarini o‘rganish 
metodlari qo‘llanildi. Olingan ma’lumotlar asosida “bola, ota-ona, pedagog” hamkorligiga tayangan diagnostika, 
intervensiya va monitoring modeli ishlab chiqildi.

TAHLIL VA NATIJALAR
Ijtimoiy-psixologik moslashuvning nazariy asoslarini tushunish uchun bir necha asosiy paradigmalarni 

birlashtirish zarur.
Birinchidan, L. S. Vygotskiyning madaniy-tarixiy nazariyasi. Bu nazariyaga ko‘ra, bolaning rivojlanishi 

biologik omillar bilan bir qatorda, madaniy vositalar va ijtimoiy o‘zaro ta’sirlar orqali amalga oshadi. “Ijtimoiy 
muhitning roli bola tomonidan bosqichma-bosqich o‘zlashtiriladigan shaxsning barcha o‘ziga xos insoniy xusu-
siyatlarining paydo bo‘lish manbai hisoblanadi” [4:203]. Inklyuziv guruhda bu g‘oya juda muhim. Maxsus ehtiyojli 
bola va normotipik bola o‘rtasidagi o‘zaro ta’sir “yaqin rivojlanish zonasi” (YRZ)ni kengaytiradi. O‘qituvchi yoki 
tengdosh “mediator” sifatida ishlaydi. L. Vygotskiy ta’kidlaganidek, o‘yin maktabgacha yoshda yetakchi faoliyat 
hisoblanadi va YRZni yaratadi: “O‘yinda bola doimo o‘z yoshidan yuqori, odatdagi kundalik xulq-atvoridan 
ustunroq tutadi; o‘yinda u o‘zidan bir bosh balandroqdek bo‘ladi” [5:6-18].

Ikkinchidan, U. Bronfenbrennerning ekologik tizimlar nazariyasi. Bola rivojlanishi bir-biriga bog‘langan 
tizimlar ichida sodir bo‘ladi: mikrotizim (oila, guruh), mezotizim (oila va maktabgacha muassasa o‘rtasidagi 
aloqa), ekzotizim (ota-onaning ish joyi, ta’lim siyosati), makrotizim (madaniy qadriyatlar, qonunchilik) va xrono-
tizim (vaqt o‘zgarishlari). “Rivojlanish nafaqat bolaning bevosita atrof-muhiti, balki o‘sib borayotgan inson orga-
nizmi va o‘zgaruvchan muhitlar o‘rtasidagi progressiv moslashish bilan ham shakllanadi” [6:514]. Inklyuziv ta’limda 
bu model shuni ko‘rsatadiki, faqat guruh ichidagi o‘zgarishlar yetarli emas. Oila ishtiroki, jamiyat munosabati va 
davlat siyosati birgalikda ishlashi kerak. Tadqiqotlar shuni tasdiqlaydiki, oila va maktabgacha muassasa o‘rta-
sidagi kuchli mezotizim bolaning muvaffaqiyatli moslashuvini sezilarli darajada oshiradi. Ekologik yondashuv 
inklyuziyani faqat sinf yoki guruh darajasidagi muammo sifatida emas, balki butun jamiyat darajasidagi jarayon 
sifatida ko‘rishga imkon beradi.

Uchinchidan, faoliyat yondashuvi va shaxsga yo‘naltirilgan yondashuv. Bola passiv obyekt emas, balki faol 
subyekt sifatida ko‘riladi. Moslashuv - bu faqat tashqi sharoitlarga moslashish emas, balki shaxsning o‘z ichki 
resurslarini faollashtirishi va muhitni o‘zgartirishidir. Bu yondashuv inklyuziv guruhda bolaning faol ishtirokini 
rag‘batlantirish, uning qiziqishlari va imkoniyatlarini hisobga olishni taqozo etadi. Rossiyalik olima T. V. Lutsenko 
tadqiqotida bu yondashuvlar sintez qilingan. Uning fikricha: “Inklyuziv guruhda ta’lim sharoitlariga maktabgacha 
yoshdagi bolalarning ijtimoiy-psixologik moslashuvi emotsional farovonlik/nofarovonlik xususiyatlarida, ularda 
ijtimoiy xulq-atvor ko‘nikmalarining rivojlanishida, tengdoshlar va muhimi, kattalar bilan shaxslararo munos-
abatlar xarakterida mazmunan ochiladi” [2:12]. Shu bilan birga, adaptatsiya nazariyalari (A. A. Nalchadzhyan, 
A. A. Rean) ham muhim o‘rin tutadi. Ular moslashuvni ikki tomonlama jarayon - shaxs va muhit o‘rtasidagi 
o‘zaro ta’sir sifatida ko‘radi. Bu yondashuvlar birgalikda inklyuziv muhitda bolaning rivojlanishini tushunish 
uchun yaxlit nazariy asos yaratadi. Madaniy-tarixiy yondashuv ichki mexanizmlarni, ekologik yondashuv esa 
tashqi sharoitlarni yoritadi. Ularning integratsiyasi esa amaliy dasturlarni ishlab chiqish uchun mustahkam 
poydevor bo‘lib xizmat qiladi.

Metodologik jihatdan inklyuziv maktabgacha ta’limda ijtimoiy-psixologik moslashuvni o‘rganish uchun 
kompleks yondashuv talab etiladi. Asosiy prinsiplar: tizimlilik, shaxsga yo‘naltirilganlik, faoliyatlilik, madaniy 
sezgirlik va interdissiplinarlik. Bu prinsiplar diagnostika, intervensiya va monitoring jarayonlarini bir-biriga 
bog‘laydi. T. V. Lutsenko tadqiqotida empirik ma’lumotlar asosida ayrim xulosalar chiqarilgan. Maxsus dastursiz 
inklyuziv guruhlarda bolalarning sezilarli qismi normal muddatda moslashuvni yakunlay olmaydi. “IPM - ijti-
moiy-psixologik moslashuv darajalari bo‘yicha natijalarning qiyosiy tahlili shuni ko‘rsatdiki, maxsus yordam 
bo‘lmaganda bolalarning deyarli uchdan birida (32,7 foiz) IPM jarayoni umumiy qabul qilingan muddatlarda 
(uch oygacha) yakunlanmaydi” [2:18]. Maxsus ko‘pkomponentli dastur (bola, ota-ona, pedagog bilan ishlash) 
natijasida moslashgan bolalar ulushi 89 foizga yetgan. Bu natija maxsus psixologik-pedagogik yordamning 
zarurligini aniq ko‘rsatadi. Xalqaro tadqiqotlarda ham shunga o‘xshash natijalar mavjud. O‘yin asosidagi 
yondashuvlar va oila ishtiroki eng samarali deb topilgan.

S. Odom va boshqalar U. Bronfenbrenner modeliga asoslanib, inklyuziv maktabgacha ta’limni tahlil qilib, 
bolalar uchun ijobiy rivojlanish natijalarini, lekin ijtimoiy integratsiya bo‘yicha qiyinchiliklarni qayd etganlar. 
Ularning ishida ekologik tizimlar nuqtai nazaridan bolaning biosistemasi, mikrotizimdagi amaliyotlar, oila istiqbol-
lari va madaniy omillar birgalikda ko‘rib chiqilgan. L. Vygotskiy yondashuvi asosida o‘tkazilgan tadqiqotlar shuni 
ko‘rsatadiki, sifatli mediatsiya va skaffolding bolalarning ijtimoiy kompetensiyasini sezilarli oshiradi. O‘yin orqali 
bolalar o‘z imkoniyatlaridan yuqori darajada faoliyat yuritadi. Bu esa ijtimoiy ko‘nikmalarni tezroq o‘zlashtirishga 
yordam beradi.

O‘zbekistonda tadqiqotlar hali asosan tavsifiy xarakterga ega. So‘nggi yillarda chiqqan maqolalar psi
xologik xavfsizlik, empatiya va o‘qituvchi malakasining ahamiyatini ta’kidlaydi. Qozog‘iston va Turkiyada esa 
stakeholderlar munosabati, o‘yin asosidagi texnologiyalar va madaniy sezgirlik bo‘yicha empirik ishlar ko‘pay-
moqda.

Yuqoridagi tahlil asosida quyidagi integratsiyalashgan model taklif etiladi. Model uchta asosiy qatlamdan 
iborat:

Birinchidan, nazariy qatlam: L. Vygotskiy (YRZ, mediatsiya, o‘yin), U. Bronfenbrenner (ekologik tizimlar), 
faoliyat yondashuvi. Bu qatlam bolaning rivojlanish mexanizmlarini tushuntiradi va amaliyot uchun yo‘nalish 
beradi.

Ikkinchidan, metodologik qatlam: diagnostika, intervensiya, monitoring sikli. “Bola, ota-ona, pedagog” 
triadasiga asoslangan ish. Bu triadada har bir ishtirokchi faol rol o‘ynaydi. Bola o‘z rivojlanishining subyekti, 
ota-ona asosiy hamkor, pedagog esa mediatsiya va muhitni tashkil etuvchi sifatida ishlaydi.

Uchinchidan, amaliy qatlam: guruh muhitini moslashtirish, individual rejalashtirish, oila ishtiroki, o‘qituv
chilar malakasini oshirish. Amaliy jihatlar quyidagilarni o‘z ichiga oladi: emotsional xavfsizlikni ta’minlash, 
bolalar o‘zini qabul qilingan his qilishi kerak.

Tengdoshlar o‘rtasidagi o‘zaro ta’sirni maxsus tashkil etilgan o‘yinlar va qo‘shma faoliyatlar orqali rag‘bat-
lantirish. O‘qituvchining skaffolding roli - bolaning YRZsi doirasida yordam berish va asta-sekin mustaqillikka 
o‘tkazish. Oila bilan doimiy aloqa, uy va maktabgacha muassasa o‘rtasidagi uzluksizlikni ta’minlash. Madaniy 
vositalardan foydalanish - milliy o‘yinlar, ertaklar, an’analar orqali bolaning madaniy identifikatsiyasini mustah-
kamlash.

T. Lutsenko dasturi misolida ko‘rinadiki, bunday yondashuv nafaqat maxsus ehtiyojli bolalar, balki normo-
tipik bolalar uchun ham foydali. Ular empatiya, bag‘rikenglik va hamkorlik ko‘nikmalarini rivojlantiradi. O‘zbe
kiston sharoitida modelni amalga oshirishda quyidagi omillar hisobga olinishi lozim: oilaning an’anaviy roli, 
resurslar cheklanganligi, o‘qituvchilar tayyorgarligi, jamiyat munosabati. “Imkon” va “Umid” kabi markazlar 
tajribasi asosida maktabgacha ta’lim muassasalarida inklyuziv guruhlarni kengaytirish mumkin. Modelning 
samaradorligi doimiy monitoring va moslashuvchanlik bilan ta’minlanadi.

XULOSA VA TAKLIFLAR
Tadqiqot shuni ko‘rsatadiki, inklyuziv maktabgacha ta’limda bolalarning ijtimoiy-psixologik moslashuvi 

murakkab, ko‘p qatlamli jarayon bo‘lib, uni faqat tashkiliy choralar bilan hal etib bo‘lmaydi. Nazariy asos sifatida 
madaniy-tarixiy va ekologik yondashuvlarning integratsiyasi eng samarali hisoblanadi. Empirik ma’lumotlar va 
maxsus dasturlar “bola, ota-ona, pedagog” hamkorligining ahamiyatini ta’kidlaydi. Moslashuv emotsional, xulq-
atvor va munosabatlar sohalarini qamrab oladi. Maxsus yordamsiz jarayon kechikishi mumkin.

O‘yin, mediatsiya va oila ishtiroki kalit omillardir. O‘zbekiston sharoitida bu modelni joriy etish uchun 
mahalliy empirik tadqiqotlar, o‘qituvchilar malakasini oshirish dasturlari va oila-jamiyat hamkorligini kuchaytirish 
zarur. Inklyuziv ta’limning muvaffaqiyati nafaqat me’yoriy hujjatlar, balki chuqur nazariy-metodologik asoslar va 
amaliyotning uyg‘unligiga bog‘liq.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

